
Kopako proba
batean ariko da
Paula del Pozo
Alegiarrarentzat Europa
mailako lehen proba
izango da igandekoa //7

«Irakasleekin ere
emozioak landu 
beharko dira»
KARMEN SANZ HERNANDO 
PSIKOLOGOA ETA IRAKASLE OHIA

Tolosako Samaniego ikastetxean aholkulari moduan aritu da azken 13 urteetan;
egoera berrian, begiek eta gorputz espresioek garrantzi handia izango dutela dio //2

«Egoera honek
taldea gehiago
elkartu duela
esango nuke»
OHIANE IRAOLA

Euskotren Ligako txapela
irabazita, sailkapeneko
estropada dute gaur //6



J. Artutxa Dorronsoro Tolosa

Unibertsitatean psikologia eta
irakasle ikasketak burutu ondo-
ren, Tolosako Samaniego esko-
lan eta Ordiziako Urdanetan ira-
kaslea izan zen Karmen Sanz
Hernando (Tolosa, 1960). Musu-
koarekin edo hura gabe ere, hau-
rrentzat beti izaten du irribarrea
gordeta. Ikastetxeetan ezarrita-
ko neurri berriei buruz, «egoki-
tzea besterik ez dagoela» dio.
Ezinbestekoa zen aurrez au-
rreko klaseetara itzultzea?
Bai. Onena izango litzake. Iazko
ikasturtea telematikoki amaitze-
ak ez zuen gaizki funtzionatu,
baina ezinbestekoa iruditzen
zait aurrez aurrekora itzultzea.
Bestela, arreta galtzeko aukera
handia dute ikasleek. Eskolak,
gainera, funtzio ugari betetzen
ditu, besteak beste, heztea, zain-
tzea eta harremanak indartzea.
Ikasleek ikasleak behar dituzte,
elkarrekin egon behar dute.

Erraza izan al zen azken ikas-
turtean telematikoki aritzea?
Aitortu beharra dago, irakasleek
sekulako lana egin zutela. Etxe
edo familia bakoitzean, gainera,
egoera oso ezberdinak bizi dituz-
te. Modu horretara, eskola erdi-
bideko zubi moduko bat da.
Haur batzuentzat erraza izan
zen etxetik lan egitea, baita ha-
rremanetan jarraitzea ere, nahiz
eta birtualak izan, baina hori ira-
kasleen lanari esker lortu zuten.
Hala ere, haurrek aitortzen zu-
ten eskolara itzuli nahi zutela.
Martxoaz geroztik ez zen erra-

za izan ikasgai berriak ematea.
Zenbait kasutan gurasoak bihur-
tu dira irakasle, eta egokia irudi-
tzen zait, baina askotan guraso-
ek ez dituzte haurren abileziak
nahiz emozioak ezagutzen, eta
horrela zaila da haur hori heztea
eta gauza berriak irakastea.
Haur batzuek, gainera, behar
edo premia bereziak dituzte.
Aniztasun ikaragarria dago gi-

zartean, eta hori eskolan islatzen
da. Ikasle horien gurasoek ere es-
fortzu handia egin dute. Nik, adi-
bidez, etengabeko harremana
izan nuen ikasle batekin, emo-
zionalki ez zelako ondo aurki-
tzen. Bideo-dei bidez egon gara
kontaktuan, eta sekulakoa izan
da. Oso gustura sentitu naiz.
Ezohiko egoera bat izan da nire-
tzat, eta asko ikasi dut.
Besteak beste, metro eta erdi-
ko segurtasun distantzia
mantenduz hasiko da ikastur-
te berria. Nola eragin dezake
neurri horrek?
Azken urteetan martxan jarri di-
tugun metodologien aurka doan
neurri bat da. Asko landu izan
dira talde-lana nahiz mugimen-
du autonomoa. Badirudi neurri
eraginkorra izan daitekeela,
etxetik lan egitea baina hobea
izango da behintzat. Lehen Hez-
kuntzako ikasleentzat errazagoa
izango da egoera ulertzea, baina
lau urte dituztenentzat? Irakas-
leek polizia modura ere aritu be-
har al dute? Osasun adituek dio-
tenaren arabera, adin horretako
haurrek kutsatzeko arrisku txi-
kiagoa dute. Irakasleentzako, or-
dea, ardura handia da elkarren
arteko kontakturik egon ez da-
din kontrolatzea.
Harremanak desegonkortu
ditzake?
Haurrak berehala egokitzen dira

egoera berrietara. Gu ere bai, bai-
na beraiek bestelako erraztasun
bat dute. Guztiok behar dugu
kontaktua, elkar komunikatzea,
harremanak sendotzeko. Orain
beste modu batzuk bilatu behar-
ko dituzte.
Gainera, musukoa jantzita
egon beharko dute.
Ulermenerako arazo ugari sor di-
tzakeen tresna izan daiteke. Be-
harrezkoa da ikasleentzat aurpe-
giko espresioak ikustea, batez
ere haurrentzat. Horrela jakiten
dutelako egiten ari direna ondo
egiten ari diren ala ez. Hortaz,
begiek eta gorputz espresioek se-
kulako garrantzia izango dute.
Irakasleak sormen handiko per-
tsonak izaten dira, eta beraz,
ikasleekin elkar ulertu nahiz el-
karri emozioak adierazteko triki-
mailu ezberdinak asmatu eta ga-
ratu beharko dituzte.
Emozioak aipatzen dituzu.
Zeintzuk azalera daitezke
egoera honetan?
Guztiak irrikaz beterik egongo
dira ikasgelara itzultzeko. Hala
ere, kezkaz eta zalantzaz beteta-
ko hasiera izango da. Zer egin de-
zaket? Horrela ondo ari naiz?
Galdera ugari izango dira ikasle
eta irakasleen buruetan. Amo-
rrua ere sentituko dute batzuk,
beti behar dutelako norbait on-
doan izatea. Haserrea, tristura...
Beharrezkoa al da ikasleekin
COVID-19aren gaiari buruz
hitz egitea?
Oso garrantzitsua da garbi hitz
egitea, haur batzuk beldurtuta
daudelako. 6 hilabeteko eten bat
izan dugu, eta ezin da ezer gerta-
tu ez balitz bezala utzi. Emozio-
nalki ere, familia bakoitzaren
egoeraren arabera, haur batzuk
beste batzuk baino hobeto senti-
tuko dira. Sentimendu nahasiak
izango dituzte askok.
Eta zein izango da irakasleen
papera egoera berri honetan?
Ziurtasun handia eman behar
du ikasgelan. Ikasleei poza, grina
eta segurtasuna transmititu be-
har die, baina babesa eta atxiki-
mendua ere sentiarazi beharko
diete. Hori dela eta, beharrezkoa
izango da irakasleekin ere emo-
zioak lantzea. Betaurreko bere-
ziak jantzi beharko dituzte, baita
gainerako irakasleekin koordi-
nazio lan handia egin ere. Azke-
nik, harreman estua izan behar
dute gurasoekin.
Zer esango zenieke gurasoei?
Hasieratik oso garbi azaldu be-
har zaie nola egongo diren euren
seme-alabak, nola zainduko di-
ren eta zein neurri hartuko di-
ren. Gurasoak lasai egonez gero,
ikasleak lasai egongo dira. Elka-
rri konfiantza ematea oso ga-
rrantzitsua izango da.

JOSU ARTUTXA DORRONSORO

«Begiek eta gorputz
espresioek sekulako
garrantzia izango dute»
KARMEN SANZ HERNANDO
PSIKOLOGOA ETA IRAKASLE OHIA

Ezohiko moduan hasiko den ikasturte berriak
erretiroa hartuta harrapatu duo Karmen Sanz
tolosarra; azken 13 ikasturteetan aholkulari
modura aritu da Tolosako Samaniego eskolan.

Hamar positibo
berri zenbatu
dituzte
eskualdean,
azken orduetan  

Zizurkilen 4, Tolosan 3 
eta Amezketan, Ibarran eta
Amasa-Villabonan bana
atzeman zituzten
asteleheneko probetan 

Erredakzioa

Eusko Jaurlaritzako Osasun Sai-
lak 7.163 PCR proba egin zituen
astelehenean Euskal Autonomia
Erkidegoan, eta horietatik 445
positibo atzeman zituzten. Lu-
rraldeen arabera: 89 Araban, 194
Bizkaian eta 146 Gipuzkoan zen-
batu zituzten. EAEtik kanpo bizi
diren herritarrei egindako pro-
betan 16 pertsonak eman zuten
positibo.
Covid-19aren ondorioz 46 per-

tsona ospitaleratu zituzten here-
negun, eta positibo eman duten
33 pertsona daude ZIUn.

Osakidetzako
iruzurraren
auzian lekukoak
deklaratzen 
hasi dira

24 lekuko daude deituta;
Osakidetzako zuzendaritza
ohia auzipetzeko eskatu
zuen LABek, eta tartean da
Xabier Balerdi tolosarra 

J. Artutxa Dorronsoro Tolosa

Aurrera jarraitzen du Osakide-
tzak 2016-2017an egindako LEP
lan eskaintza publikoaren iruzu-
rraren auziak. Lekukoak atzo
hasi ziren deklaratzen, Gasteiz-
ko 2. Instrukzio Epaitegian. LAB
sindikatuak ekainean eskatu
zuen pertsona horiek epailearen
aurrean deklaratu zezatela, eta
ontzat jo zuten eskaera. 24 leku-
ko daude deklaratzera deituta.
Iruzurraren auzian inputatu-

takoen deklarazioak entzun on-
doren, Osakidetzako zuzendari-
tza ohia auzipetzeko eskatu zuen
LABek, iruditzen baitzaio lan es-
kaintza publikoko probetan
«asmo bidegabeetarako elkar-
tzearen» delitua egin zuela. Goi
kargu ohi horien artean aurki-
tzen da Xabier Balerdi tolosarra,
Osakidetzako Giza Baliabideeta-
ko zuzendariorde izandakoa.

200 EUROKO 
LAGUNTZA JASO DUTE
Itxialdiak eragindako kalteak arintzeko elkartasun kanpai-
na abiarazi zuen Lauburu Kirol Elkarteak maiatzean. Konfi-
namenduagatik ireki ezinik geratu ziren Ibarrako ostalariei
eta komertzioei laguntza ekonomikoa eskaini nahi izan die-
te, eta bakoitzarentzat 200 euroko laguntza lortu dute. Lau-
buru elkartetik eskerrak eman nahi dizkiete kanpainan par-
te hartu duten norbanako zein eragile guztiei. ATARIA

Hilaren 7an irekiko
dute Adunako udal
liburutegia
ADUNA // Adunako Udalak jaki-
tera eman du udal liburutegia,
irailaren 7tik aurrera zabalduko
duela, 15:30etik 19:00etara. Uz-
tartza jatetxea ere ireki dute.
Udalak adierazi duenez, COVID-
19aren eragina txikia izaten ari
da: «Horrela jarrai dezan, orain
arte bezala herritar guztiei dei
egiten diegu segurtasun neu-
rriak mantendu ditzaten. Denon
ardura da eta beti bezala, Adu-
nako herriak eta udalak osasu-
narekin dugun konpromisoa be-
rretsiko dugunaren ziurtasun
osoa daukagu». 

Argazki zaharren
albumak maileguan
hartzeko aukera
BERASTEGI // Azken urteetan,
herriko festen bueltan, argazki
zaharren erakusketa jarri ohi du
Jose Luis Egaña Berastegin bizi
den eibartarrak. Aurten ere, Be-
rastegi Txuri-Beltzen IV erakus-
keta izan da ikusgai San Loren-
tzoen bueltan, eta argazki horiek
guztiak album batzuetan jaso di-
tuzte udal liburutegian. Aurten-
go erakusketaz gain, aurreko
erakusketetako albumak ere
mailegatzeko aukera egongo da.
Bestalde, Berastegiko Udalaren
webgunean ere ikusgai jarri di-
tuzte guzti-guztiak.

Ikastaro eskaintza
zabala dute Zizurkilen
izena emateko 
Irailaren 10etik 25era egin beharko da matrikula Zizurkilgo udal
bulegoetan edo 943 69 10 12 telefono zenbakira deituta.  

Erredakzioa Zizurkil

Zizurkilgo Udalak iraila hastera-
ko prestatua du ikasturte berrira
begirako ikastaroen eskaintza.
Hasteko matrikula egin beharko
dute interesa dutenek, eta hila-
ren 10etik 25erako epea izango
dute horretarako. Udal bulegoe-
tan edota 943 69 10 12 telefono
zenbakira deituta eman daiteke
izena. Behin izena ematean,
ikastaroaren ordainketa egin
izanaren ziurtagiria aurkeztu be-
harko da. 
Bi edo ikastaro gehiagotan ize-

na ematen duten pertsonek or-
dainketa bi epetan egiteko auke-
ra izango dute: irailean ikastaro
bat eta urtarrilean gainerakoak.
Talde bakoitza sortzeko gutxie-
neko ikasle kopuru bat beharrez-
koa izango da eta gehieneko ko-
puru bat finkatuko da talde ba-
koitzean, derrigorrezkoak diren
distantziak mantendu ahal iza-
teko.
Ikastaroetan izena ematen du-

ten pertsonek udalak finkatuta-
ko protokoloak betetzeko kon-
promisoa hartuko dute: distan-
tziak, garbiketa neurriak,
musukoen erabilera... Protokolo
hauek ikastaroak hasten diren
momentuan emango zaizkio
ikasle bakoitzari. Ikasturtean ze-

har beste konfinamendu bat bizi
behar bada, udalak irakasleekin
klaseak jarraitzeko modu ego-
kiena adostuko du eta hauek bi-
deratuko ditu. Modu birtualean
jasotako klaseak, klase normal
bezala kontatuko dira, eta ez da
diru itzulketarik egingo.
Atxulondo kultur etxeko ikas-

taroen artean dago haurrentza-
ko antzerki tailerra. Helduen-
tzat, berriz, patchwork, yoga, pi-
lates aurreratua, forman jar
zaitez, zumba, dancehall, ingele-
seko mintzapraktika... daude.
Iriarte kultur etxeko ikastaroe-

tan eskulanak, helduentzat gim-

nastika edota memoria tailerra
daude.
Horrez gain, Bukalai dantza

taldean zortzi talde osatu dira
eta ikastaroak astearte, asteaz-
ken eta ostegunetan emango
dira. Musikari lotuta, Loatzo Mu-
sika Eskolak du eskaintza, eta in-
formazio gehiago nahi duenak
943 69 18 57 telefono zenbakira
deitu beharko du. 
Ziotza Pilota Eskolak benja-

min, alebin, kadete eta infanti-
lentzat saioak eskainiko ditu, In-
txaur pilotalekuan. Neska eta
mutilentzat izango da, eta 50
euro ordaindu beharko da.

Eskulanez gain, gorputza mugitzeko aukera dute zizurkildarrek. ATARIA

Hegazti sarraskijaleak
ezagutzeko bisita gidatua
Erredakzioa Alkiza

Irailaren 19an egingo dute he-
gazti sarraskijaleak ezagutzeko
bisita gidatua Alkizan, eta plaza-
tik abiatuko dira 10:00etan. Ize-
na emateko kultura@alkiza.eus
helbide elektronikora bidali be-
har da mezua, eta pertsona ko-
purua mugatua izango da. 
Alkizarrentzako eta 12 urtera

arteko gazteentzako doako irtee-
ra izango da, eta gainerakoek lau
euro ordaindu beharko dute. Bi

ordu inguru iraungo ditu irtee-
rak eta ibilbidearen zailtasun
maila ertaina da.
Hernio-Gazume Natura 2000

Sare europarraren barruan aitor-
tuta dago eta 2012an Kontserba-
zio Bereziko Eremu izendatu zu-
ten, besteak beste, interesekoak
diren espezieak daudelako ber-
tan. Esate baterako, harkaiztien
gainean hegan ikusi daitezkeen
hegazti sarraskijaleak. Alkiza sai
arreen eta sai zurien bizi tokia
da, eta begirunez, haiengana

gerturatuko dira. Eremu hone-
tan hiru hamarkada baina gehia-
goz basozain lanetan ari den tek-
nikaria izango dute bidelagun.
Gidariak paraje horiek ezagu-
tzen ditu, eta sai arre eta sai zu-
rien inguruko hamaika bitxike-
ria azalduko ditu hilaren 19ko bi-
sita gidatuan.
Koronabirusagatik osasun

agintariek ezarritako protokolo-
ak aplikatuko dituzte, eta bisita
egunean bizi den egoeraren ara-
berako protokoloa beteko dute.

Ikastaroetan izena
emateko azken eguna
hilaren 11 izango da
I. Saizar Leaburu-Txarama

Leaburu-Txaramako Udalak
ikastaroak antolatu nahi ditu
ikasturte berrian. Herritarrek
formulario bat bete beharko
dute izena emateko edota ikasta-
ro berriak proposatzeko.
Irailaren 11 izango da formula-

rioa betetzeko azken eguna. Ego-

erak ahalbidetzen badu, urtero
antolatu ohi diren ikastaroak
martxan jarri nahi dituzte, eta
bide batez, ikastaro berrien pro-
posamenak ere jaso nahi dituzte.
Leaburu-Txaramako Udalaren
webgunean bete daiteke formu-
larioa. Dantzan, ingelesean, pila-
tesen edota joskintzan izena
eman daiteke momentuz.

GIZARTEA TOLOSALDEA 03www.ataria.eus •107.6 fm 
ASTEAZKENA, 2020ko irailaren 2a



Jairik ez, kultura bai
Jaiak bertan behera utziagatik ez dira besoak gurutzatuta geratu hainbat herri; 

ekitaldiak asteburu bakarrean ospatu beharrean, hilabetean zehar antolatu dituzte 

I. Saizar / J. Miranda 

Ikasturtea hastearekin batera jai
giroa nagusitzen da eskualdean.
Festak izaten dira Alkizan, El-
duainen, Lizartzan, Zizurkilgo
Elbarrenan eta Bedaion. Aurten
ordea, egoerak hala ekarrita, fes-
tak bertan behera uztea erabaki
dute udalek, eta horren ordez,
besteak beste Lizartzan, Zizurkil-
go Elbarrenan eta Iruran, kultur
egitarauak prestatu dituzte irai-
lean zehar egiteko. 

LIZARTZAN
Larunbat guztietarako ekitaldiak
antolatu dituzte Lizartzan. Aste-
buru honetan ziren hastekoak
herriko festak berez, eta, horren
ordainetan, egitarau zabala anto-
latu dute hilabete osorako.
Larunbatean izango da lehen

ekitaldia: bertsolariak ariko dira
kantuan zimitorioan eta bertara
joateko gonbidapena eskuratu
beharko da. Gonbidapen horiek
doan lortu ahalko dira udaletxe-

an edota 943 670 700 telefonora
deituta. Gonbidapenekin lehen-
tasuna izango dute, lehenik, Li-
zartzan erroldatuta daudenek;
bertan jaioak direnek ondoren,
eta gainerakoek azkenik. Hala
ere, egunean bertan, gonbidape-
na duten guztiak eseri ondoren
eta esertzeko lekurik geratzen
bada, sartzeko aukera izango da.

ZIZURKILGO ELBARRENAN
Bizi dugun pandemiak eraginda,
festarik ez da izango aurten Zi-
zurkilen baina horren ordez kul-
tura eta kirol ekitaldien aldeko
apustua egin dute festa batzorde-
ek. Abuztuko asteburu kulturala-
ren ondoren iraila kulturala da-
tor, hamabi ekitaldi antolatu di-
tuzte adin eta mota guztientzako
pentsatuak, beti ere segurtasun
protokolo zorrotzak jarraituz.
Irene Larrañaga festa batzor-

deko kideak adierazi du egoera
honetan ez dela posible aurten
Elbarrenako jaiak antolatzea,
baina kulturari bultzada bat

eman nahian eta herri giroa bul-
tzatzeko hilabete osorako egita-
raua prestatu dute: «Asteburu ba-
karrean ekitaldiak pilatu beha-
rrean iraileko asteburu guztietan
antolatu ditugu ekitaldiak. Pen-
tsatzen dugu jende pilaketak
saihestu eta guztiok erantzukizu-
nez jokatuz gero, kultura segurua
dela». 
Joxe Arregi plazako udal bule-

goetan hartu beharko dira ekital-
dietarako gonbidapenak edo ka-
suan kasu, izena eman beharko
da ekitaldi horietarako. Saio guz-
tiak eserita egingo dira eta doako-
ak izango dira. Pertsona bakoi-
tzak lau gonbidapen jaso ahal
izango ditu ekitaldi bakoitzeko.
Gonbidapenak beharrezkoa di-
ren ekitaldietan, saioa hasi baino
15 minutu lehenago egon behar-
ko da sarrera ziurtatzeko eta gon-
bidapenean 71tik gorako zenba-
kia dutenek eguraldi onarekin
soilik erabili ahal izango dituzte
sarrerak. «Aulkiak Joxe Arregi
plazako aterpean jarriko dira eta
giro ona egonez gero, beste 30 bat
jarri ahal izango ditugu», dio La-
rrañagak.  
Lehen ekitaldia, igande hone-

tan bertan izango da, Olatz Salva-
dorren kantaldia eta bertara joa-
teko gonbidapenak dagoeneko
eskuragai daude udal bulegoe-
tan. Marrazki lehiaketan parte
hartzeko paperak ikastetxetan
banatuko dira eta liburutegian
ere eskuragai egongo dira. Lanak
irailaren 14tik 19ra entregatu be-
harko dira liburutegian. Argazki
lehiaketari dagokionez, herriko
txokoak erretratatu beharko dira
eta aurkeztutako lanak zizur-

Haurrek pilota partidakjokatu zituzten iazko jaietan Alkizan . IRATI URDALLETA Iazko Bedaioko jaietan haurren jolasak egin zituzten frontoian . JOSU ARTUTXA

kil@live.comhelbidera bidali be-
harko dira, irailaren 22rako. 
Bingo musikatuan eta patata

tortila lehiaketan taldeka eman
beharko da izena, baina kuadrilla
bakoitzeko, gehienez, 10 lagunek
parte hartu ahal izango dute. Irai-
laren 20an Hodei Arrastoa herri-
tarrak zuzendutako emanaldira-
ko deia ere egin du festa batzor-
deko kideak: «Herriko artista
ezberdinek emanaldi horretara-
ko bereziki prestatu dituzten pie-
zak ikusi ahal izango dira Ikusi
Arte izenekoan». 
Larrañagak nabarmendu du

batzordeko kideei lana ugaritu
egin zaiela ekitaldi hauek antola-
tzerakoan: «Aurreko prestaketa
lanaz gainera, sarrerak kontrola-
tzen, eremuak desinfektatzen,
gel-a banatzen lan handia dago.
Festetan ekintza bakoitza aurre-
ra eramateko ardura kuadrilla
batek izaten du eta oraingoan
ere, zenbait kuadrillek laguntze-
ko prestutasuna agertu dute».  

IRURAN
Iruran udalak garbi adierazi du
aurten ez direla San Migel festak
ospatuko, baina hala ere, irailera-
ko kultur agenda zabala prestatu
du. Leti Aristi Oria kultura zine-
gotziak adierazi duenez, Kultur
Mahaiaren emaitza da osatu du-
ten lehen egitaraua: «Jai batzor-
dearen dinamika hanka motz ge-
ratu zela iruditu zitzaigun eta he-
rrian kultura nahiz kirol
eremuko helburuak zehaztu eta
honen inguruan hausnarketa sa-
kona egiteko sortu da Iruran Kul-
tura Mahaia». 
Eragile bakoitzaren autono-

miatik egitarau bateratu bat osa-
tu nahi dute elkarlanean, herrita-
rrei zuzendutako komunikazioa
hobetuz, baliabideak optimiza-
tuz eta askotariko eskaintza egi-
nez. Lehenengo egitaraua iraile-
rako osatu dute, baina eskaintza
honek jarraipena izango duela
baieztatu du Aristik: «Kultur Ma-
haian adostutako ekitaldiak
izango dira, herriko eragile guz-
tien presentzia ziurtatuko dugu
eta ikuskizunen kalitatea, euska-
ra eta genero berdintasuna har-
tuko dira aintzat». 
COVID-19aren ondorioz eta

osasun segurtasuna bermatzeko,
iraileko emanaldietan edukiera
mugatuko da. Emanaldietara jo-
ateko gonbidapena eskuratu be-
harko da, www.irura.eus helbi-
dean edo kultur bulegora deituta,
943 69 26 74 telefono zenbakira.
Bakoitzak gehienez bi gonbida-
pen eskuratzeko aukera izango
du, familia ugariek izan ezik. As-
telehenetik ostegunera banatuko
diren gonbidapenak irurarren-
tzat bakarrik izango dira eta osti-
raletik aurrera, agortu ez direnak
edonork eskuratu ahal izango
ditu. Emanaldietan sartu ahal
izateko, unean uneko segurtasun
neurriak jarraitu beharko dira eta
ekitaldia hasi baino 15 minutu le-
henago eremu barruan eserita
egon beharko dute ikusleek. «He-
rritarrei zentzuz eta arduraz joka-
tzeko deia egin nahi diegu udale-
tik. Udalak bere esku dauden
neurriak jarriko ditu baina azken
finean norberaren esku geratuko
da neurri hauek errespetatu eta
arduraz jardutea», esan du Aris-
tik.

Otsolar dantza taldekoeek dantza emanaldia eskaini zuten, iaz, dantza sokaren ondoren. I. URDALLETA Haurrentzako tailerrak egin zituzten iazko jaietan Zizukilgo Elbarrenan. JOSU ARTUTXA

LIZARTZA
Irailak 5, larunbata

19:00.Bertso saioa, Zimitorioan,
Amets Arzallus, Oihana Iguaran,
Maialen Lujanbio eta Julio Soto ber-
tsolariekin. Gai jartzailea: Amaia Agi-
rre.  

Irailak 12, larunbata

19:00.Olatz Salvadorren kontzer-
tua, mediku etxe aurrean.

Irailak 19, larunbata

Bike Show - Trial bizikleta
17:00.Haurrekin trial saioa, plazan.
19:00.Erakustaldia: Irene Caminos
& Javi Alonso.

Irailak 26, larunbata

19:00. Babo Royal, haurrentzako
antzerkia, plazan, Ganso & Ciaren
eskutik.

ZIZURKILGO ELBARRENA
Irailak 6, igandea

19:30.Kontzertua Joxe Arregi pla-
zan: Olatz Salvador.

IRURA
Irailak 4, ostirala

20:00.Plazan, Txikiren bakarrizketa
saioa: 40 urte eta aldapan behera
niek!

Irailak 12, larunbata

18:00.Malas Compañias antzerki
taldearenProZak ikuskizuna plazan.

Irailak 19, larunbata

11:00. Irura Bizi elkarteak antolatuta
frontoian haurrentzat ginkana eta
jokoak txirrindarekin.

Irailak 20, igandea

17:00.Kiki, Koko eta Moko pailazoen
ikuskizuna eskainiko dute herriko
plazan.

Irailak 26, larunbata

11:00.Bizibiziki taldeak gidatuta
orientazio jokoak frontoian, familien
artean.
19:00.Eguraldiaren arabera, plazan
edo frontoian, FunBox Factory.

Irailak 27, igandea

18:30.Amaia Agirre gai jartzen eta
plazan bertsotan ariko dira Aitor
Mendiluze, Andoni Egaña, Maialen
Lujanbio eta Oihana Iguaran bertso-
lariak.

Irailak 29, asteartea

09:00.San Migel eguna izanik, Irura-
ko kaleetan zehar diana Loatzo mu-
sika eskolako txistulariekin.
20:00.Demode Quartet taldearen
emanaldia izango da plazan.

ALKIZA
Irailak 5, larunbata

12:30.Alos Quartet taldearen kon-
tzertua Ur mara museoan. Sarrera
doakoa izango da baina izena eta te-
léfonoa eman beharko da ondoko
emailera idatzita:
urmara.alkiza@gmail.com .

Irailak 12, larunbata

18:00.Haurrentzako pista jolasa:
Meloren bila, Joxe Arregi plazan.

Irailak 13, igandea

19:30. Impro-komeriyakhelduen
antzerkia Joxe Arregi plazan.

Irailak 18, ostirala

19:30. Bertso saioa Joxe Arregi pla-
zan, Amaia Agirre, Oihana Iguaran,
Unai Mendizabal eta Haritz Mujika
bertsolariekin. Gai-jartzailea: Igotz
Alkorta.

Irailak 19, larunbata

Egun osoan. Intxaur pilotalekuan
Halterofilia txapelketako sailkapen
fase ofiziala.
19:30.Bingo musikatua gazte eta
helduentzat Joxe Arregi plazan.

Irailak 20, igandea

20:15.Elbarrenako elizan herriko ar-
tisten emanaldia eskainiko da: Ikusi
arte.

Irailak 25, ostirala

19:30.Marrazki lehiaketako eta Ar-
gazki lehiaketako sari banaketak. 
21:00.Afizionatu arteko pilota parti-
dak Intxaur frontoian.

Irailak 26, larunbata

19:30.Kuadrillentzat patata tortila
lehiaketa.

Irailak 27, igandea

18:30.Haur antzerkia: 20.000 legoa
itsaspeko zaborretan Joxe Arregi
plazan. 

Aurten ez da
Hernion
erromeriarik egingo
Erredakzioa

Gaur egun bizi den osasun egoe-
raren aurrean, Hernioren maga-
lean egiten diren iraileko erro-
meriak bertan behera uztea era-
baki dute.

Iraileko igande guztietan izan
ohi da erromeria Hernio men-
diaren magalean. Zelatunek jen-
de asko jaso ohi du iraileko igan-
deetan, eta koronabirusa dela
eta, erromeriarik ez egitea ikusi
dute egokien. 

Ez da trikiti soinurik entzungo
aurtengo irailaren 6, 13, 20 eta
27an, Zelatunen. Hori bai, berta-
ko bi bordak, hau da, Antonioren
borda eta Agirretxeren borda za-
balik egongo dira.

Tradizioari jarraituz, jendea
zinta gorri, berde eta zuriekin igo
ohi da bertara. Garai batean
otoitz egiteko egunak ere bazi-
ren hauek, hildakoak gogoratze-
koak. Tolosaldeko, Goierriko eta
Urola bailarako pertsonak bildu
ohi dira Hernion. 

Batumore batukada taldeak tailerra eskaini zuen iaz, Elduainen, suziria bota bezain laster. IRATI SAIZAR

Zelatunen egiten den erromerian jasotako irudia duela bi urte. ANE URKOLA



Eneritz Maiz Etxarri Tolosa

Ez da asko Ohiane Iraola Orioko
arraunlariak Euskotren Ligako
txapela irabazi zuenetik. Ospaki-
zunak ahaztuta, Orioko arraunla-
riek Kontxara begira entrenatzen
jarraitzen dute. Izan ere, gaur
17:30etik aurrera jokatuko dute
sailkapeneko estropada. 
Euskotren Ligako txapela ira-
bazi duzue. Pozik lortutakoa-
rekin?
Gustura. Koronabirusaren kon-
tuarekin ezjakintasun puntu ba-
tekin aritu gara. Egoera honek tal-
de guztiak gehiago berdindu ditu.
Martxan jarri arte ez genekien zer
gertatuko zen. Emaitza espero
baino askoz ere hobea izan da.
Zer sentitzen da?
Ni pertsonalki irabazitako ga-
raian ez naiz kontziente. Guk

denboraldia estropadaz estropa-
da antolatzen dugu, eta hainbeste
kontzentratzen zara estropada
bakoitzean, gero bukaeran ez du-
zula lortutakoaren dimentsioa
ikusten. Behin denboraldia amai-
tu, eta hilabetera pentsatzen jar-
tzen zarenean, orduan bai, zer
lortu duzun konturatzen zara.
Baina martxan zauden bitartean,
ez zara kontziente.
Ligan, hamabi estropadetatik
hamar irabazi dituzue.
Ez da erraza, baina gaitasuna
dugu gure esfortzu eta atentzio
guztia momentu horretan jartze-
ko. Ez dugu ikuspegi zabalago ba-
tetik ikusten, baizik eta, asko zen-
tratzen gara egunerokotasunean.
Gure indargunea hori da. Nik uste
horrek eraman gaituela hamabi-
tik hamar irabaztera.

Ezin izan zenuten garaipena
zaleekin ohiko moduan ospa-
tu, baina kalez kale ospatzeko
modua bilatu zenuten.
Talde guztiak elkarrekin bazkal-
du eta gero, igande arratsaldean,
klubetik erabaki zen ligan irabazi-
tako bandera guztiak aterako ge-
nituela. Furgonetetan banatu, eta
kalez kale atera ginen herriari es-
kaintzeko eta baita eskerrak ema-
teko ere. Guretzat ez da erraza,
baina ezta zaleentzat ere. Kosta
egiten zaie estropadak etxetik
ikustea. Egia esan Eusko Jaurlari-
tzaren eta Ligaren aginduak ondo
bete dituzte.
Denboraldi arraroa izaten ari
da koronabirusa dela eta, zer
moduz bizitu duzue egoera?
Taldeak orokorrean oso ondo era-
man duela esango nuke. Ondo
eraman dugu. Bakoitzaren bizi-
tzan bezala, hiru hilabete horie-
tan ere gorabeherak izan dira. Bu-
rugogor jarraitu dugu lanean. Ia
astero bideo dei bidez elkartzen
ginen talde osoa. Entrenatzaileak

hitz egiten zigun, eta denboral-
diak zein itxura zeukan esaten zi-
gun, hau da, egingo zen edo ez.
Berak hasiera-hasieratik animo-
ak ematen zizkigun eta beti esa-
ten zigun Liga egiteko aukera
asko zeudela. Aukera ezberdinak
eskaini dituzte egin ahal izateko.
Ligaren aldetik egiteko erraztasu-
nak jartzen zituztela ikustean, en-
trenatzen jarraitzeko ilusio han-
diagoa sentitzen duzu, nahiz eta
bakarrik entrenatu behar izan du-
gun hiru hilabeteetan zehar.
Nola bizitu dituzu egun ho-
riek?
Animo aldetik ez dut hain gaizki
pasa. Bakarrik entrenatzen nuen,
baina uda segituan iritsiko zela
eta lanak ondo eginez gero uda
polita izango zela pentsatzen
nuen.
Beraz, bai fisikoki eta bai psi-
kologikoki ere indartsu senti-
tu zara.
Neure buruarekin harritu naiz.
Momentuan ez zara kontziente
zer bizitzen ari zaren. Baina behin

denbora pasa, eta atzera begira-
tzen duzunean, azkenean, hiru
hilabete pasa ditugu bakarrik en-
trenatzen, eta jarraitzeko gogoa-
rekin gainera! Oraintxe bertan,
berrogeialdia pasa ez bagenu, eta
hiru hilabete bakarrik entrena-
tzen pasa behar ditudala esanez
gero, ez dakit hori eramateko gai
izango nintzatekeen.
Emaitzetan ez dira hiru hilabe-
te horiek igarri...
Egoera honek uste dut taldea
gehiago elkartu duela. Hiru hila-
bete etxean egon eta gero, behin
ureratzean, ikusten duzu ez dela
berdina. Denboraldi-aurrea ez
dela egin antzematen da. Ontzian
asko nabari zen, urduritasuna,
ontzia ez zihoala gaizki baina ezta
guztiz seguru ere... Horrek guz-
tiak urduritasun puntu bat eragi-
ten dizu, baina azkenean ikusten
duzu beste guztiak ere zure egoe-
ra berdinean egon direla. Zu gaiz-
ki zaude, baina besteak ere bai,
eta horretatik indartsuen atera-
tzen den horrek irabazten du.
Bigarren urtez jarraian irabazi
duzue Euskotren Liga.
Urte dezente elkarrekin arraune-
an daramatzagunak gaude talde-
an. Denboraldi honetan uste dut
asko nabaritu dela hori. Nahiz eta
beste taldeena bezain indartsua
ez izan, bloke bat duzunean, urte-
etako lan hori agerian geratzen
da. Uste dut hori dela gertatu zai-
guna. Taldeko bloke hori man-
tendu dugu, nahiz eta uretara joa-
teko aukerarik ez dugun izan.
Aurrera begira, zein helburu
dituzue?
Orain, Liga bukatuta, Kontxako
Bandera geratzen zaigu. Lehe-
nengo pausoa, denena moduan,
sailkatzea izango da. Azkenean
estropada batean ez dakizu zer
gertatu daitekeen. Zorte txarra
izan zenezake edo ziaboga istri-
borretik eman, lanak ondo egin
beharko ditugu sailkatzeko. Ea
denboraldiko mailarik politena
Kontxako estropadarako lortzen
dugun.

ATARIA

«Ea Kontxako
estropadan
denboraldiko
mailarik politena
lortzen dugun»
OHIANE IRAOLA
ORIOKO ARRAUNLARIA
Denboraldi bikaina egiten ari da Orio. Tolosako
arraunlaria pozik dago egindakoarekin eta
Tolosaldeko Arraun Kluba ere zoriondu du;
«izugarrizko denboraldia egin dute eta bizitu
dugun egoera eta gero, meritu handia dute».

06 KIROLAK 107.6 fm • www.ataria.eus

Europa mailako lehen
triatloi proba egingo du
Paula Del Pozok
Igande honetan junior mailako Europako Kopako
proba batean parte hartuko du triatloilari alegiarrak;
bosgarren egin berri du Espainiako Txapelketan

Imanol Garcia Landa Alegia

Paula Del Pozo triatloilari alegia-
rrak Europako Kopako proban
parte hartuko du igande hone-
tan, Banyolesen (Katalunia). Le-
hen aldia izango da maila horre-
tako lehiaketa batean parte har-
tzen duela, eta gogoz dago.
Konfinamendua eta gero egingo
duen bigarren proba da, abuz-
tuaren 23an junior mailako Es-
painiako Triatloi Txapelketan
parte hartu baitzuen, bosgarren
postua lortuz.
Lehenengo txapelketa izan

zen konfinamendua eta gero, eta
inork ez zekien aurkarien maila
nolakoa izango zen. Gainera,
ezohiko moduan egin zen proba:
erlojupeko bat izan zen, eta kiro-
lariak 20 segundoz behin atera
ziren. Kirolarien artean distan-
tzia jakin bat egon behar zuen,
kirol bakoitzean ezberdina eta
norbait aurreratzerakoan modu
jakin batean egin behar zen, dis-
tantzia mantenduz eta denbora
zehatz batean. «Ni azken ha-
mahirugarren atera nintzen, eta
aurrean nituen zortzi kirolariek
ez zuten hainbeste igeri egiten»,
azaldu du Del Pozok. «Beraz, ige-
riketako proban jendea pasatzen
aritu behar izan nuen, eta hori

oztopo izan zen proba nik nahi
bezala egiteko. Bizikletan eta ko-
rrikan ere bai, beraz, azkenean
denbora guztian oso azkar joan
behar izan genuen, une oro egu-
rra ematen». 
Del Pozok gaineratu duenez,

«ikaragarria izan zen esfortzu fi-
sikoari dagokionez, eta buru al-
detik ere oso gogorra izan zen,
denbora guztian distantziak
mantendu behar zirelako, eta
aurkarien erreferentziak ez ni-
tuelako. Konfinamenduak utzi
digunarekin, eta ondoren entre-
natzeko izan dugun denborare-
kin, bi hilabete inguru, nahiko
lan ona egin genuen eta oso gus-
tura nago lortutako emaitzare-
kin».
Igandean egingo duen Euro-

pako Kopako proba ere, junior
mailan eta esprint modalitatean
izango da. Triatloilariek PCR
proba egin beharko dute, eta ne-
gatibo eman beharko dute dor-
tsala jaso ahal izateko. Gero, pro-
ba bera ohiko moduan izango
da, eta, beraz, parte hartzaile
guztiak batera aterako dira. «Eu-
ropa mailako lehen proba izanik,
disfrutatzera noa, esperientzia
berri bat bizitzera, ikustera eta
ikastera», esan du alegiarrak.
«Lehiaketa ezberdina da, eta on-

Paula Del Pozo, abuztu amaieran jokatu zen Espainiako Txapelketaren une batean. ATARIA

Larunbatean
abiatuko da II. San
Migel Xare Irekia
Erredakzioa Irura

Xare modalitateko pilotari one-
nek parte hartuko dute irailaren
5ean, larunbatean, hasi eta urria-
ren 3an amaituko den Bigarren
San Migel Xare Irekian. Sei biko-
tek parte hartuko dute bi multzo-
tan banatuta eta multzo bakoi-
tzeko bikoek, irailaren 5ean, 11n
eta 19an ligaxka partidak jokatu-
ko dituzte elkarren aurka.
Multzo bakoitzeko bi lehen

sailkatuek finalerdiak jokatuko
dituzte, irailaren 26an. Eta ira-
bazleek, finala, urriaren 3an,
17:00etan, jokatuko dute. Finala-
ren atarikoa, iaz bezala, herriko
nesken arteko partida izango da.

Iparraldeko hamar pilotarik
eta Irurako bi pilotarik osatuko
dituzte sei bikoteak. Herritarrei
dagokionez, Lopetegik Karrika-
bururekin jokatuko du, eta Apez-
tegiak Sistiagerekin. Gainerako
bikoteak, Driolet-Moncada, De
Paredes-Borteyru, Larronde-Al-
garanondo eta Etxeverri-Funo-
sas izango dira. 
Lehen jardunaldia, beraz, la-

runbatean jokatuko da, eta
17:00etan hasiko da, Ametsa
Trinketean. Lehen partidan,
Driolet-Moncada bikoa Larron-
de-Algaranondoren aurka ariko
da. Bigarrenean, De Paredes-
Borteyru bikotea, Apeztegia-Sis-
tiageren aurka neurtuko da.

Finalean sartzeko
aukera dute bi
pentatloilariek
Erredakzioa 

III. Euskal Pentatloi Sariaren
kanporaketa Azpeitiako zezen
plazan jokatuko da, larunbat ho-
netan, 18:00etatik aurrera. Es-
kualdeko bi kirolari ariko dira
bertan: Xabier Orbegozo Arria
V.a, Ibarran bizi den errezilda-
rra; eta Iñaki Errazkin tolosarra.
Finalerako sei postu daude joko-
an, eta aurrez aurre izango dituz-
te beste hamahiru lehiakide,
Txapartegik uko egin baitio par-
te hartzeari, lesiotik ez baita
oraindik osatu. Arria V.a-k eta
Errazkinek aukera dute finalean
sartzeko. 
Larunbateko saioan ondoren-

go lana egin behar dute: harria-
rekin, 100 kiloko bola hamar al-
diz jaso beharko dute; giza pro-
ban, plaza bat bete beharko dute;
aizkoran, 54 ontzako eta 45 on-
tzako enbor bana moztu beharko
dituzte; txingekin, hiru plaza
egin beharko dituzte, eta korri-
ka, kilometro bat osatu. 
Iazko finalistek aukera dute

berriro ere finalean sartzeko. Ho-
rietan dago Arria V.a, eta berare-
kin batera Zaldua, Mugertza eta

Aizperro. Peñagarikano ere
ondo aritu da Aizperroren aurka-
ko apustuan eta binakako penta-
tloian. Errazkinek ere aukera du,
iaz finalaren ateetan geratu bai-
tzen, eta urte honetan buru-be-
larri dabilelako entrenatzen.
Sarrerak salgai daude Tolosa-

ko Kantabriko tabernan, Azpeiti-
ko Mendizabal erretegian eta
Aiako Izeta sagardotegian. 20
eurotan daude salgai, eta egun
berean leihatilan erosi ahalko
dira ere, 16:00etatik aurrera.
Edukiera mugatua izango da,
mila pertsona arte, eta ikusleek
maskararekin egon beharko
dute uneoro. 
Gari Etxeberria amasarra an-

tolakuntzan ari da: «Ez dago ego-
era erraza horrelako ekitaldiak
aurrera eramateko, baina merezi
du esfortzua egin eta ez etxean
besoak gurutzatuta geratzeak.
Kirolariak prestatu eta prestatu
ari dira eta horrez gain, entrena-
menduetan dirua gastatzen ari
dira. Ez badute txapelketarik, ez
dute motibaziorik entrenatzeko.
Esfortzua izan da honi guztiari
aurre egitea eta ea dena ondo
ateratzen den».

doan nazioarte mailako kirola-
riak ikusita beste motibazio bat
ematen dizu. Lehen hamar edo
hamabost postuetan egitea ondo
egongo litzateke». Denak batera
aterata, estrategiak erabiltzeko
aukera ere izango dela azaldu du
Del Pozok.
Igandean lehiatu eta gero,

denboraldia amaitutzat emango
du alegiarrak. «Ez dira txapelke-
ta gehiago egingo, eta datorren
astean lasai egon ondoren, den-
boraldiaurrearekin hasiko gara»,
esan du. Atletismoan ere aritzen
da Del Pozo, eta antolatzen badi-
ra, krosetan parte hartzeko as-
moa badu garaia iristen denean. 
Konfinamendua bukatu eta

gero, bazirudien lehiaketak an-
tolatuko zirela, baina azkenean
hainbat bertan behera geratzen
joan dira. «Entrenatzeko moti-
bazio bat behar izaten duzu, eta
gogorra izan da ez jakitea noiz
lehiatuko zaren; helburu bat ez
duzunean, zaila da indartsu en-
trenatzea. Zentzu horretan den-
boraldi arraroa izan da», esan du
alegiarrak. Espainiako Txapel-
ketarekin lehiaren arantza ken-
du ahal izan zuen eta orain Euro-
pako Kopako probarekin beste
pauso bat emango du bere kirol
ibilbidean. 



ASTEAZKENA 02
AGENDA

Erakusketak

Tolosa. Topic-eko anbiguan, kale-
ikuskizunei buruzko erakusketa
ikus daiteke. Colorin y sus Marione-
tas , Mariona Masgrau-La Fanfarra,
Un Viaje al Mundo de los Txotxongi-
los eta Caminos de Polichinelaan-
tzerkien argazkiak eta teatrinoak
daude ikusgai, 10:30etik 14:00etara
eta 15:30etik 19:00etara.

ATARIA IRRATIA
Egun osoan. Euskal musika.

FARMAZIAK

Gaur

TOLOSA.Egunekoa. Ignacio Ola-
rreaga Aramburu. Korreo kalea, 2.
943 67 01 28.
TOLOSA. Gauekoa. Lourdes Azpiroz
Galarza. Larramendi kalea, 6. 
943 67 51 18.

EGURALDIA

IKER IBARLUZEA

Gaur.Giro eguzkitsu eta
epela. Goizean goi-hodei
batzuk agertu arren,

eguerditik desagertzeko joera har-
tuko dute eta giro eguzkitsua nagu-
situko da arratsalde osoan. Haizeak
ipar-ekialdetik joko du eta termo-
metroek koskatxo bat egingo dute
gora, maximoak 24-25 graduan.i

Bihar.Giro eguzkitsua eta
beroagoa. Goizean goizetik
zerua ia erabat urdin ager-

tuko da, nahiz eta, tarteka goi-ho-
deiren bat edo beste ikusi; egun
osoan horela eutsiko dio. Haizeak
goizean hego-mendebaldetik joko
du, arratsaldean ipar-ekialdetik fin-
katzeko eta tenperatura igo egingo
da, 27-28 gradu artean joz goia.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

ZORION AGURRAK

Urte askoan!

Alegialdetik, zorionak Oskar!!

Zirkuola hasteko prest

Zirkua eta arte eszenikoak euskaraz sustatzen dituen Zirkuola
lantegia prestaketetan ari da urrian ikasturteari hasiera emateko;
berritasunak eta adin guztiei zuzendutako eskaintza dutela diote. 

Erredakzioa Aduna

U ztailean egin zuten
Asvinenearen agur
festa, baina, proiek-
tua ez zen hor geratu,
kokapena eta izena

aldatuta, lanean ari baitira berri-
ro, ikasturte berrirako eskaintza
prestatzen.

Zirkuola jarri diote izena zir-
kua eta arte eszenikoak euskaraz
sustatzen dituen lantegiari, eta
kokapenari dagokionez, Asvine-
nea zenaren parean dago egoitza
berria. Bada, lokal berriaren ego-
kitzapen lanak bukatu ostean,
urrian hasi asmo dute euren es-
kaintzarekin. «Zirkuak eta kultu-
rak inoiz baino gehiago behar
gaituen une honetan», berrikun-
tza ugarirekin datozela iragarri
dute antolatzaileek.  

Batetik, zirku eskolaren ba-
rruan, haur, gazte eta helduei zu-
zendutako zirku ikastaro jarraia
izango da, urritik maiatzera bi-
tarte. Aldizkako formakuntza ze-
hatzak ere eskainiko dituzte, ha-
siberri, amateur edota profesio-
nalentzako. Kasu honetan,
zirkua, dantza, antzerkia eta arte

eszenikoekin lotutako forma-
kuntza egun bakarrekoa, astebu-
rukoa edota epe jakin batekoa
izan daiteke. Zirku eskolaren ba-
rruan, zirkua familian aukera ere
jarri dute herritarren eskura.
«Familiako kideek elkarrekin eta
familia ezberdinekin bi orduko
zirku saio bat elkarbanatzean
datza, eta hilean behin larunbat
goizetan eskainiko dira».

Bestalde, zirku eskolaz gain,

entrenamendu espazioa ere ja-
rriko dute eskura. «Artista, ama-
teur, profesional edota zirkuaren
praktika gustuko dutenek lan
egiteko, entrenatzeko zein en-
tsegurako egokitutako espazioa
izango da».  

Internet bidez eman ahalko da
izena formakuntza edo ikastaro
desberdinetan, eta zalantzetara-
ko, 611 627 782 zenbakira deitu
ahalko da.

Zirkuola lantegia egokitzeko lanetan. ATARIA


